
Gh’ëa un atro pâ d amixi in compagnia

De questi, cioè Martin, un zovenotto

Sempre de bon umô, de giromia,

Ben complesso de corpo e tracagnotto,

E d’un chêu tutto pin de cortexia:

Da Ninna in quello viægio ô l’ëa pilotto,

E d’Alonzo e de Yanez ô l’ea fræ

t’omnie in natûa, tanto in abilitae.

L’atro ô l'ëa Fiesco çittadin zeneize,

Che compromisso, perchè d’un partio

De libere e patriotiche intrapreise,

Tacciôu da matto a torto, perchè ardio,

Në prêuve non feliçi o mâ compreise,

Pe cautela dä patria ô s’ea bandio,

E contro i moi ô l’andava in Spagna, e poi

O seguiva Colombo, vinti i moi.

Lô ëan diventæ pù amixi streiti un giorno

D’armistizio all’assedio de Granata:

Sciortivan træ ôe doppo mezogiorno

Fêua de trincee pe fâ uña passeggiata;

E vedendo uña moa in quello contorno

Ghe pä un peccôu lasciâla andâ illibata:

Ean militari, zoveni e pe-ô vin

Che aveivan pastezzôu ciucchi un pittin.

Martin, ch’ô l’ëa spagnoilo, e në demôe

Erotiche spessetto in esercizio,

O fu lê ô primmo a dî: poemo in quest’ôe

Bruxaê dâghe l’assato: l’armistizio

O l’è solo pe-i moi, ma no pë moe:

E poêmo fâlo senza pregiudizio

Da strategica oppù da discipliña,

E senza puia d’uña remansiña.

